
ИНЕШ
                                                  ...Ҡайынға ҡашмау тағылған.

                                            Ҡайынға сулпы тағылған.

                                              Шулар сыңлап, яугирҙәргә

                                                 Тәңренән уңыш саҡырған…

                                                                        Рәйес Түләк

Милли кейем — милли төҫ, милли сифатты сағылдырған бер билдә ге​нә түгел, ә халыҡтың оло тарихын, сәнғәтсән ҡеүәһен күрһәткән дәлил ул. Башҡорттарҙың кейемгә талап​сан, ыҫпайлыҡҡа битараф булма​ғанлығы тураһында һүҙ алып бар​маҫтан әүәл, халыҡтың оҙайлы тари​хын, үткәнен, көнкүрешен, һәнәрен, илен, ерен, тәбиғи шарттарын күҙ алдына килтереү кәрәк. Кейем шарттарға, матди ныҡлы булыуға ла бәйле.
    Башҡорттар төрки халыҡтары ғаиләһендә әлеге көндә милли кейемдән тулыһынса баш тартҡан, уны ҡулланыштан сығар​ған милләттәрҙән һанала. Урта Азияла, Кавказда ниндәйҙер ки​мәлдә милли кейем һаҡланған, ә Иҙел-Урал төбәгендә тәрәҡи итеү​се төрки халыҡтары 70—80 йыл эсендә үҙҙәренең милли ке​йемен бөтөнләй юғалтҡан. Ә мил​ли кейем, милли телдән ҡала, мил​ләттең төп сифаттарынан береһе, рухи ҡаҙанышының сағылышы бу​лып тора. Был йәһәттән ир заттары​ның ҡәмәренә, ҡатын-ҡыҙҙарҙың еләненә ҡарап ниндәй ырыу, ара вәкиле булыуын асыҡлаған заман​дарға тулҡынланыу менән баһа бир​мәү мөмкин түгел.
Кейем кешене һыуыҡ, эҫе, ел-ямғыр кеүек тәбиғәт стихияһынан һаҡлаусы ғына түгел, уның мәҙәни-социаль статусын, этник сығышын билдәләүсе лә, шул уҡ ваҡытта кешенең эске донъяһы – рухиәтен, эстетик-мәҙәни ҡараштарын, аң-белем һәм художестволы зауыҡ кимәлен күрһәтеп тороусы билдә лә ул. Башҡорттарҙың бөгөнгө көнгәсә килеп еткән боронғо милли кейеме башҡа бер халыҡта ла булмағанса үҙенсәлеге менән айырылып тора. Традицион башҡорт костюмдарында бер ваҡытта ла арзан яһалма биҙәүестәр, быяла мунсаҡтар булмаған. Алтынға ла ҡыҙыҡмаған башҡорт – көмөштө үҙ иткән, сөнки тап ошо металдың шифалы дауалау үҙенсәлектәрен белгән һәм уның яман көстәрҙән һаҡлағыс тылсымына ышанған.
   Тикшереү объекты. Башҡорт ҡатын-ҡыҙҙарының баш кейеме, биҙәүестәре.
   Тикшереү эшенең актуаллеге шунда:

Беҙ, уҡыусылар, милли кейемдәрҙе, биҙәүестәрҙе күргәҙмәләрҙә генә күреп беләбеҙ, башҡорт ҡатын-ҡыҙҙарының баш кейеме ҡашмау тураһында белемебеҙҙе арттырыр кәрәк. Әсәйем менән ауылыбыҙҙа ойошторолған “Ағинәйҙәр” клубына йөрөйбеҙ, унда  йырлап-бейеп кенә ҡалмайбыҙ, ҡул эштәре менән булышабыҙ. Әлеге көндә башҡорт ҡатын-ҡыҙҙарының биҙәүестәре һаҡал, алмиҙеү, ҡашмау эшләргә өйрәнәбеҙ. Был шөғөл миндә ҙур ҡыҙыҡһыныу уятты, тәү сиратта ҡурсағыма тегеп кейҙереп ҡарайым, һуңынан үҙемә. [Ҡушымта. 1-4-се фото]
Тикшереү эшенең маҡсаты башҡорт ҡатын-ҡыҙҙарының баш кейеме ҡашмау тураһында белемемде арттырыу.
Тикшереү эшенең темаһына, маҡсатына ярашлы рәүештә түбәндәге мәсьәләләр ҡуйылды:
· башҡорт ҡатын-ҡыҙҙарының кейеме һәм биҙәнеү әйберҙәре менән  танышыу; 
· милли кейемде бер ни тиклем күҙ алдына баҫтырыу; 
· халыҡ кейемдәренә, биҙәүестәренә ҡарата ҡыҙыҡһыныу уятыу.
Тикшереү эшенең практик әһәмиәте: Башҡортостан тарихы һәм мәҙәниәте дәресендә ҡулланыу.

I. Башҡорт ҡатын-ҡыҙҙарының баш кейеме - ҡашмау
Нимә һуң ул ҡашмау?  Башҡорт ҡатындары бик борондан кейгән милли баш кейеме ул. Көмөш тәңкәләр, ҡыҙыл ғәрәбә мәрйәндәр, ынйы, көмөш сулпылар менән биҙәп эшләнә. Ҡортба​шы ла тегеп ҡуялар. Күҙ теймәҫкә, тиҙәр. Борон ҡортбашы, ҡусҡар биҙәге һалып биҙәгәндәр, ҡабырсаҡтан ҡырҡып тәңкә эшләнгән, көмбәҙҙе лә шунан яһағандар. [4]
Ҡашмау ике өлөштән тора. Беренсе өлөш – башлыҡ, икенсеһе – ҡашмауҙың арҡа буйлап билгә саҡлы төшөп торған өлөшө «олон» тип атала. Ҡашмауҙарҙың олонон ҡойроҡ йәки өнгө тип тә әйтәләр. Ул арҡа буйлап төшөп тора. Сәс толомдарын ҡаплай буйһынды һомғол күрһәтә. Башлыҡ ҡолаҡтарҙы ҡаплай, ҡайсаҡ елкәләге асыҡ була. 
Ҡашмау олоно «тояҡ» менән ос​лана. Нимәнән эшләнеүенә ҡарап, «тояҡ»-тың да төрҙәре бар - сәсәкле тояҡ, сәйлән​ле (мәрйенле) тояҡ, тәңкәле тояҡ, суҡлы тояҡ... [7]
Ҡашмау өсөн тәңкә, мәрйендәрҙе беркеттереп тотроҡло тауар алына. Ул ҡыҙыл ситса йәки ебәк менән тышлана. Ҡашмауҙың олоно ла, башлығы ла орнамент менән биҙәлә. Тәүҙә биҙәктәрҙең өлгөһө һыҙыла, өҫтөнә тәңкә, мәрйендәр тегелә.
Артҡы өлөшө – ҡойроғо 110 сантиметр самаһы оҙонлоҡта, тубыҡтан аҫтағы бәкәлгә етә, ҡайһы бер төбәктәрҙә ҡоймос һөйәгенән аҫта тора. Уның киңлеген 12-15 сантиметр алалар. Иң аҫтына 25-30 сантиметр оҙонлоғонда сәйлән менән селтәр йәки суҡлы тояҡ эшләйбеҙ. Унан өҫтә төрлө төҫтәге сәйләндәр, ҡортбаш, эре йәки ваҡ тәңкәләр, аҡыҡ, мәрйен, фирүзә, ай ташы менән биҙәйбеҙ.

Мөһөр, өсмөйөш йәки ромб рәүешендә бетеү һалырға, ҡояш билдәһен ҡуйырға мөмкин. "Һигеҙ ожмах асҡысы",  “ҡолаҡлы мөһөр”,  “ҡанатлы бетеү” ҙә шулай уҡ һаҡлау көсөнә эйә. Елкә тапҡырында ике күҙҙе һәм ауыҙҙы билдәләп үтеүяҡшы, бының өсөн ҡортбаш йәки тәңкә ҡулланыла (икәү өҫтә, береһе аҫта, уртала урынлаша), шулай уҡ сәйлән-мәрйендәр менән нағышлап эшләнгән дә була. [“Башҡортостан ҡыҙы”, №8, 2017]
Беренсе өлөшө башлыҡты баш үлсәменә самалап тегәбеҙ, түбәһенә түңәрәк йәки оҙонса итеп асыҡ ҡалдырабыҙ. Ул йыһан менән бәйләнеште аңлата. Ҡайһы төбәктәрҙә асыҡ ҡалдырмайҙар, ул саҡта түбәләге бер урынды әүернә рәүешендә билдәләп үтергә кәрәк. Түңәрәк тирәләй тәңкәләр беркетәбеҙ. Көмбәҙле тәңкә (күк көмбәҙен, ғаләм, йыһанды аңлата) ҡулланырға ла була. Алғы яҡтан да, йөҙҙө уратып, тәңкә теҙелә. Уларҙы, 3-шәр сәйлән ҡулланып, тояҡлы итергә мөмкин.
Башлыҡты тулыһынса сәйлән менән ҡаплайбыҙ. Уның төрлө ысулдары бар. Сәйләндәрҙе епкә кейҙереп теҙәбеҙ ҙә нығытып барабыҙ. Быны 1-3 быуын итеп башҡарырға мөмкин. Шулай уҡ сәйләндән селтәр эшләргә йә һәр сәйләнде айырым эләктереп ҡуйып ҡапларға ла мөмкин.
Ҡашмауҙың алғы яғында “һаҡал”ы ла була. Ул яман көстәрҙе ҡурҡытыр өсөн яһала. Эйәк аҫтынан төшкәне шулай эшләнә: туҡыманан таҫма тегеп, сәйлән һәм тәңкә менән биҙәйбеҙ ҙә бер яғынан башлыҡҡа беркетәбеҙ, ә икенсе осона ҡаптырма ҡуябыҙ. Эйәктең ике яғынан аҫылташлы сулпылар тағып ҡуйһаҡ та була.
Элек башҡорт ҡыҙҙары оҙон сәсле булған. Сәстәрен ҡаплап торған, төҙ генә атлап йөрөр өсөн башты ҡалҡытып ҡына аяҡтың осона түгел, ә танауыңа ҡарап йөрө тигәндәр. Ҡыҙҙар һомғол булып күренгәндәр.
Ҡашмау йәш кәләштең туй кейеме булған. Ул ҡашмауын ғүмере буйы кейгән, аҙаҡ ҡыҙына йә килененә бүләк иткән. Ҡайһы бер яҡта ҡашмау кейәүҙең туй бүләге булған. Ҡатыны уны улы тыуғас ҡына кейә алған. Мәрйендәр кеше йөрәгенә тәнгә дауа, бушҡа ғына уны баҫмағандар.
Башҡорт ҡыҙын тәүҙә ишетерһең, унан күрерһең тейҙәр. Сылтырап торған көмөш тәңкә тауышы, күңелде күтәрә, хәрәкәттәргә дәрт өҫтәй. Көмөш тәңкәләрҙән һәм мәрйендәрҙән яһалған ҡашмау иң күркәм, зиннәтле баш кейеменең береһе булып ҡала. [2]
II. Башҡорттарҙа милли кейемдең юҡҡа сығыуының сәбәптәре
Башҡорттарҙа милли кейемдең юҡҡа сығыуының сәбәптәре бик күп, шуларҙың береһе — халыҡты кәмһетеү, халыҡтың кәмһенеүе. Әллә нисәмә быуаттар буйынса икенсе бер халыҡ тарафынан колониаль иҙеүгә дусар ителгән, семәрле ҡата-ситектән сабата кейеү хәленә төшкән милләттең тышҡы сифаты сағыштырмаса ҡыҫҡа тарихи аралыҡта юғалыуы аңлашыла һымаҡ. Тик  бының менән килешеүе ҡыйын... Ҡәҙими фекер йөрөткәндә, баш-ҡорттарҙың башынан үткән тарихи ваҡиғалар, уларҙың айырыуса фажиғәле тарихи яҙмышы милли кейемде юғалтыу осоронда асыҡ күренә: азатлыҡ, үҙаллылыҡ өсөн булған һәр күтәрелештән (восстаниенан) һуң уларҙы үҙ илендә йыртҡыстарса ҡырыу, ҡатын-ҡыҙҙарҙы, балаларҙы ҡоллоҡҡа һатыу, Салауат восста¬ниеһынан һуң башҡортто кейеменән танып физик юҡҡа сығарыу, революциянан һуң башҡорт ҡатын-ҡыҙҙарының биҙәү әйберҙәрен (көмөш, алтын балдаҡ, йөҙөк, беләҙек, һаҡал, селтәр, муйса, эмәйҙек һ. б.) көслөк менән йыйып, билдәһеҙ маҡсатта үҙәккә оҙатыу, коллективлаштырыу осоронда хәлле башҡорт хужалыҡтарын бөтөрөү, йәғни «раскулачивать» (ниндәй ҡот осҡос һүҙ) итеү, һәр хәлле башҡорт ғаиләһенең өҫ кейемен, шәхси йорт-ҡаралтыһын, мынаятын һатыу, ярлыларға өләшеп биреү, артабан милли кейемдең бер нигеҙенән һаналған кейек тиреләре¬нән мәхрүм ҡалыу, аҫыл таштарҙан, затлы металдарҙан яҙыу, үҙ илеңдә, үҙ ереңдә үҙ байлығына хужа булмау милли кейемдең, милли төҫмөрҙөң бөтөүенә, юҡҡа сығыуына килтергән. Алтын-көмөш биҙәү әйберҙәре йыйып алынғандан һуң, «совет аҡсаһынан» ҡатын-ҡыҙҙар түшлек, муйынса, эмәйҙек, һаҡал яһап ҡарайҙар, ләкин улар ҙа бөтә, (сын көмөш тәңкә булмағанлыҡтан, тағыу өсөн ауыр була, кәрәк-яраҡҡа тотонола), ахырҙа сәхнә кейеменә лә консерва һауытынан, ҡурғаш-ҡа ғыҙҙан ҡырҡылған «тәңкәләр» менән биҙәү көнөнә төшәләр. Тәбиғи таштар, тәбиғи мәрйендәр, үҡа ептәр бөтә һәм башҡорт ҡатын-ҡыҙҙарының милли кейеме, инәйҙәр һүҙе менән әйткәндә, «һыпайта күлдәккә», «ҡысынма ептән бәйләнгән жимпергә», «ҡыйыҡса яулыҡҡа», «әләм-һәләмдән тегелгән бәлтәгә» тороп ҡала. «Инәй, ниңә бер ҙә боронғо кейемең юҡ, боронғо кейемде һаҡламаның?»—тип һорауға улар: «Зиннәт булмағас, ниндәй элекке кейем булһын, ул кейемдәрҙе әҙерләүгә бер нәмә лә юҡ, һандыҡ төбөндә ятҡан кейем остоғон, мәрйендәрҙе, һаҡал, селтәрҙе лә музейға тип йыйып киттеләр»,— тейеүселәр күп осраны. [3]
III. Артыҡ заманлаштырыу башҡорт кейемен асылынан ситләштереүе 

    Башҡорт милли кейеме - халҡыбыҙҙың рухи байлығының, донъяға ҡарашының, күңел торошоноң, көнкүрешенең һынланышы ул. Ошо һынланыш, милли кейемдәр төрлөлөгө һәр кемде һоҡландыра бөгөн. Әммә, заман башҡа - заң башҡа, тигәндәй, милли кейемдәрҙе беҙ бөгөн сәхнәләрҙә, музейҙарҙа ғына күрәбеҙ. Ҡайһы саҡта музейҙарҙа төп нөсхәлә һаҡланған милли кейемдәребеҙ сәхнәләрҙә икенсерәк рәүеш алып ҡуйыуына ла шаһитбыҙ. Ғөмүмән, милли традицияларыбыҙҙы һаҡлаған, башҡортобоҙҙоң рухын сағылдырған сәхнә кейемдәре тегеләме бөгөн?
"Башҡорт ҡатын-ҡыҙҙарының кейеме уның нисә йәштә, йәмғиәттәге статусына, хатта ниндәй ырыуҙан булыуына ҡарап та айырылған. Шуға күрә, ҡашмау, селтәр, хәситәләр тәү ҡарауға бер төрлө күренһә лә, һәр береһе үҙенсәлекле. Уларҙың һәр биҙәгендә башҡорт халҡының философияһы, оҫтабикәнең күңел торошо, рухы сағыла. Биҙәктәр, төрлө символдар, тәңкәләрҙең нисек урынлаштырылыуы - барыһы ла тәрән мәғәнәгә эйә. Бына шул мәғәнәне, асылыбыҙҙы, философиябыҙҙы киләсәк быуынға тапшырып ҡалдырыу бурысы тора алдыбыҙҙа", - тигән уй-фекерҙә Асия Солтан ҡыҙы Ғәйнуллина, “Урал батыр” сәсәндәр мәктәбе үҙәге, Сибай “Ағинәйҙәр ҡоро” етәксеһе, Башҡортостандың атҡаҙанған мәҙәниәт хеҙмәткәре.[8]
Заман стиленә яраҡлаштырып тегелгән кейеменә зауыҡлы биҙәүестәре лә үҙенсәлекле  милли колорит өҫтәй.
Кейем теккәндә һәр милләттең үҙ стиле булыуын онотмаҫҡа кәрәк, юғиһә, башҡа халыҡтарҙағы биҙәктәрҙе файҙаланыусылар бар. Үҙең матур тип иҫәпләгән, һәр бер ялтыраған нәмәне күлдәк, камзул йә селтәргә ҡаҙап ҡуйыу дөрөҫ түгел. Унан һуң элек кейелгән ҡайһы бер көндәлек, эш кейемдәрен дә туранан-тура бөгөнгөгә күсереп, үтә ябайлаштырып ебәрергә ярамай. Заманында ата-бабаларыбыҙ бер елән өсөн генә лә өйөр-өйөр малын түләп, иҫәпләшкән икән, ул кейемдәр бик ҡиммәт, зауыҡлы булған. Башҡорт милли кейемдәре Һиндостан, Италия кеүек сит илдәрҙән килтерелгән сифатлы тауарҙарҙан тегелгән булған. Әле беҙ боронғоға оҡшатып, камзул итәге ситтәренә 5 һуҫар тиреһе тегеп сыҡһаҡ, яурын баштарына 4 һуҫар ҡойроғо китә. Кеш (соболь) тиреһе лә ҡулланылған борон бының өсөн. Ҡама тундар, ҡамсат бүректәр булған. [5]
Гүзәл ҠАЗБУЛАТОВА, философия фәндәре кандидаты: “Башҡорттоң милли кейеме уны “уҡый” белгәндәр өсөн үҙе бер бай тарихлы китап кеүек ул.” Уның ысын өлгөләрен хәҙерге быуындарға фәҡәт музейҙарға барып ҡына тамаша ҡылырға тура килә. Башҡорттарҙың милли кейеме халыҡтың философик-этик  ҡараштарына, тормош шарттарына, меңәр йыллыҡ тарихына, ырым-йола, традицияларына ныҡ бәйле. Кейеменә ҡарап, кешенең ниндәй социаль ҡатламға ҡарауы, ғаилә хәле тураһында (айырыуса ҡыҙҙарҙың, кейәүгә сыҡҡан килендәрҙең)  мәғлүмәт “уҡырға” мөмкин булған. Мәғәнәүи йәһәттән баш кейемдәренең ҡәтғи үҙ дәрәжәһе, үҙ тәғәйенләнеше барлығы ла мәғлүм. Мәҫәлән, өлкәнерәк ҡатындар баштарына киндер йә ситсанан аҡ яулыҡ – таҫтар ябынған, дәрәжәле, бай ҡатындары яулыҡ өҫтөнән ҡама йәки ҡамсат бүрек кейгән. Ә бына ҡашмау – кейәүгә сыҡҡан ҡатындар өсөн генә тәғәйенләнгән баш кейеме. Йәш ҡыҙҙар ҡашмау кеймәгән, сәстәренә тәңкәле сулпылар, үрместәр таҡҡан, елкә соҡоро тапҡырында ҡайын туҙынан өсмөйөшләп яһалған сәс ҡыҫтырғыс йөрөткән. Әйткәндәй, уның да ҡыҙ баланы күҙ тейеүҙән, сихырҙан һаҡлау функцияһына иғтибар биргәндәр. Шул уҡ ваҡытта халыҡ кейеме йәмғиәт үҫешенең социаль, матди һәм техник кимәлен дә күрһәтеп торған һәм эстетик йәһәттән биҙәүестәрҙең геометрик концепцияһында сағылыш тапҡан. Милли кейем “теле” һөйләү телмәре менән бер рәттән, йәмғиәттең аң-белем даирәһен киңәйткән һәм киләсәкке быуындар өсөн мәғлүмәт тапшырыу сараһы ла булып хеҙмәт иткән. Унан һуң, кейемдәге деталдәр, биҙәктәр яман көстән, яман күҙҙән һаҡланыу саралары булараҡ та билдәле. Ырыу, йорт ҡотон һаҡлаусы ҡатын-ҡыҙ кейемдәрендә был символдар айырыуса асыҡ сағылыш тапҡан, сөнки бала имеҙеүсе әсәләрҙе, йәш кенә килендәрҙе боҙомдан ҡурсығандар, сит-ят күҙҙән һаҡлағандар. Мәҫәлән, башҡорт ҡатын-ҡыҙының туй костюмы тулы комплектында 30 кг-ға тиклем ауырлыҡта булған. Үҙегеҙ белеүегеҙсә, ул күлдәктән генә тормаған, әлбиттә. Ҡашмау, һаҡал, түшелдерек, сәсүрместәр, камзулдар көмөш тәңкәләр, мәрйен, аҡыҡ, гәрәбә, фирүзә кеүек аҫыл таштарҙан эшләнгән төрлө биҙәүестәр менән биҙәлгән. Ғөмүмән, милли кейемдәргә баштан-аяҡ мәғәнә һалынып эшләнгән, тигәйнем, сөнки ысынбарлыҡ серҙәрен төшөнөүгә ынтылыш, кешелек донъяһының мәғәнәһен һәм ҡиммәттәрен эҙләүгә яуап рәүешендә Ислам дине барлыҡҡа килгәс, донъя моделенең символик һүрәтләнеше булараҡ, ул мәҙәниәттә, шул иҫәптән милли кейемдәрҙә лә сағылыш тапмайынса ҡалмаған. Боронғо кейемдәрҙә донъяуи ысынбарлыҡ өс ҡатлы булараҡ айырым-асыҡ сағылыш алған: йыһан, ер һәм ер аҫты донъяһы.  Элгәре бик популярлыҡ менән файҙаланылған аяҡ кейеме – сарыҡҡа ана шул ер аҫты донъяһына инеү элементы булараҡ  ҡараш йәшәгән һәм уның ҡуныстары ла  милли орнамент символикаһы, төрлө сигеү өлгөләре менән биҙәлә торған булған. [8]
IV. Һуңғы ваҡытта башҡорт милли кейеменә ҡарата иғтибар артыуы һиҙелә
Башҡорт ҡатын-ҡыҙҙарының күҙ яуын алырлыҡ һоҡланғыс баш кейеме ҡашмау -  байлығы, биҙәлеше һәм тегелеше менән иғтибарҙы йәлеп итә. Үткән йыл аҙағында Мәләүез ҡалаһының  9-сы һанлы гимназияһында үткән оҫталыҡ дәресендә район ҡатын-ҡыҙҙары милли биҙәүестәр, баш кейеме эшләү серҙәренә төшөндө.  
«Беҙҙең маҡсат - нисә быуын тупланып килгән милли мәҙәниәт багажын киләсәк быуындарға еткереү, - тип билдәләне Асия Миңлехәсән ҡыҙы. Шул уҡ ваҡытта, беҙ был мөһим эште иғтибарлы башҡарырға - яңылыҡ индермәй, музей экспонаттары, фәнни-методик әсбәптәрға таянып эш итергә бурыслыбыҙ». [Ҡушымта. 8-се фото]
Артабан йыйылыусылар дәрестең практик өлөшөнә күсте, энә-ептәр менән ҡоралланып мауыҡтырғыс ижад доньяһына сумды. Ойоштороусылар һәр ҡатнашыусыға үлсәме тап килгән ҡашмау эскизын төҙөргә ярҙам итте.

Элек электән башҡорт милли кейеменең айырылғыһыҙ өлөшө булып торған ҡашмау - никахҡа ингәндең иртәгәһенә йәш киленгә кейҙерелгән, һәм ул ир ҡатынының баш кейеме тип иҫәпләнә.
Үткән йәй Өфө,Сибай ҡалаларында башҡорт милли кейеменә арналған фәнни-ғәмәли конференция ойошторолдо. 2 йәш ярымлыҡ баланан алып, 82 йәшкә тиклемге инәйгә тиклем меңәрләгән кеше башҡорт милли кейемдәрендә почетлы подиумдан үткән. Улар араһында ябай кешеләр, юғары, урта  һәм махсус урта белем биреүсе мәғариф учреждениелары коллективтары, балалар баҡсалары тәрбиәләнеүселәре, шулай уҡ уларҙың уҡытыусылары һәм тәрбиәселәре булған.  Шуныһы ҡиммәт: был ысын мәғәнәһендәге халыҡ байрамына һәр кем үҙе тегеп кейгән милли кейемдәрҙә килгән. [9]
Ҡыҙғанысҡа, башҡорт милли костюмдарын беҙ тик сәхнәлә генә күрә алабыҙ. Шуға ла милли кейем тамаша ҡылыу кейеме булыуҙан тыш, традицияларҙы, үҙенсәлектәрҙе ҙә һаҡларға  тейеш. Әммә әлеге ваҡытта ул милли традицияларҙы һаҡлау түгел, ҡайһы бер осраҡта, уның юҡҡа сығыуына булышлыҡ итә. Сәхнә костюмдарын тегеү өсөн яуаплы белгестәрҙең милли мәҙәниәтте белеп, тейешле кимәлдә өйрәнеп еткермәүҙәре арҡаһында ҙур хаталарға юл ҡуйыла. Милли кейемдәр мәғәнәүи йәһәттән асылып етмәй. Төҫтәрҙе саманан тыш күп ҡулланыу ҙа күҙҙе ҡамаштыра. [10]
Әйткәндәй, 2020 йылда Өфөлә Бөтөн донъя фольклориадаһы үтәсәк.
V. Йомғаҡлау.

Ысын мәғәнәһендә башҡорт ҡатынының хазинаһы булған был баш кейемен тормошҡа атҡарыу ҙур түҙемлек һәм ныҡышмаллыҡ, ваҡыт  талап итә. Күңел йылыһын, күҙ нурын түгеп эшләнгән әйбер бер ваҡытта ла ҡиммәтен юғалтмай. Ҡыҙҙарына ғына түгел, тыуасаҡ  ейәнсәр-бүләсәләренә лә оло ҡомартҡы яһап ҡалдырырға тейешле беҙҙең ҡатын-ҡыҙҙар, әсәй-өләсәйҙәр. 
Бөгөнгө көндә ҡашмауҙы фольклор коллективтарында күрергә мөмкин. Ул башҡорт милли кейеменең айырылғыһыҙ өлөшө. Республикала Ағинәйҙәр хәрәкәте барлыҡҡа килгәс, улар милли кейемде, биҙәүестәрҙе тергеҙеү буйынса ҙур эш башланы. Хәҙер ҡашмау теккәндә, ҡыҙыл мәрйен генә түгел, аҡ ынйыны ҡулланыуҙары ла күҙәтелә.
Милли колорит, ошо стилдәге кейем һәм биҙәүестәр кешенең рухи асылын ғына ла күрһәтеп ҡалмай, минеңсә, был һәр кемдең үҙ-үҙен раҫлау сараһы ла.  
Ҡашмауҙың түбәһе йыһан менән бәйләнештә булыу, көс туплау өсөн асыҡ итеп эшләнгән. Ә уның ҡойроғо умыртҡа һөйәген, арҡаны насар энергиянан күҙ тейеүеҙән һаҡлаған. Ә башлыҡтың ике осон тоташтырып торған, был һаҡал ни тиклем селтәрле һәм ҡалын булһа, уның  хужабикәһе лә шул тиклем уҫал булған, тип иҫәпләнә. Милли кейемдәр, биҙәүестәр, ысын мәғәнәһендә башҡорт ҡатынының хазинаһы, милли ҡомартҡы булып тора. Бөгөнгә тиклем һаҡланып ҡалған икән, беҙ уны белергә һәм киләһе быуынға ла еткерергә бурыслы.

Минең ҡурсасым Мәликә

Үҙем һаҡал, ҡашмау эшләйем

Үткән быуат ҡашмауы һәм заманса ҡашмау

Ағинәйҙәр эше

